
Pilemon
Ju'u Paplo, Pilemon teamtau ji'ojte

1 Inepo Paplo, Jesukrijtota betchi'bo eta'itakai
intok ju'u Krijtopo itomakweri, Timoteo'
teamtamak aneka, ika'a ji'ojteita ne eu ji'ojte,
itom nake'u Pilemon teame, empo Liojta tekilpo
itom aniame.

2 Intok jume' Krijtota sualeka em jo'apo nau
emo totojammewi, intok ket juka' itomakweri,
Appia' teamta intok ket junuen, juka' itom aniaka
tekipanoamta, Arkiipo' teamtau, inime'e
si'imemmeu ji'ojteka am tebotua.

3 Itom achai Liojta betana intok itom yo'owe
Jesukrijtota betana, juka' emou tu'uwatunemta
enchim alleenee'uta intok enchim jiapsimpo
yanti elwamta em bitne.
Ju'u Pilemonta Krijtota sualeka, ye'a nake'u

4 Jiba ne Liojta aet bai sae, eu waatekai, au
bicha in noka'abeleki.

5Yo'owe Jesukrijtota em nake'po intok em a'
suale'po intok si'ime jume' Krijtopo emakwerim
em am nake'po enchi ju'uneiyaakai.

6 Intok junueni, Lios aapo am aniane, jume'e,
Krijtota tu'isi em sualeka' betchi'bo, ket Krijtota
suallame. Ket bem junuen tu'isi a' ju'uneiyaane'
betchi'bo, si'imeta juka' tu'ik, ae betana itou
bittuawaka'uta.

7 Intok tu'isi te allea, Krijtota tu'isi em nake'
betchi'bo. Intok ket, ee betchi'bo, itou weyemta te
ka juiwaka, ito ousi eiyaa. Bwe'ituk, itomakweri,

ee betchi'bo, jume' aman Krijtota sualeme, jiapsi
jote'elam.
Ju'u Paplo, Oneesimo' teamta betchi'bo ujbwanta
a'awa

8 Inia betchi'bo san, Krijtota tekilpo in ane'
betchi'bo, em joonee'ut enchi in saune'po neu
lutu'uria o'oben.

9Taa che'a ne inen a' tu'ure, in enchi nake'
betchi'bo, ne eu ujbwana, inepo Paplo, jaibu
yo'otuitakai, intok Jesukrijtota in suale' betchi'bo,
eta'itakai.

10Oneesimo' teamta betchi'bo ne tua eu
ujbwana, inim in eta'ipo, Krijtota nok lutu'uriata
in au nokaka aapo'ik a' sualeka' betchi'bo, ju'u
Krijtopo tua in yoemiata betchi'bo.

11Bat naataka ini'i Oneesimo, enchi tekokai,
kaita'po enchi anian. Taa i'ani, si'imeku a itom
aniane.

12 Inika'asan ne juchi eu bittua, in eu yepsaka'a
benasia em a' mabetne' betchi'bo.

13Nee che'a, im in eta'i'po, nemak a'
tawaatuapea o'oben, intok Krijtota nok
lutu'uriata betchi'bo im in eta'atune'po tajtia, ee
betchi'bo, nee a' bit i'akai.

14Taa nee, kia inepo in ea'po, ka im a' tawaak.
Ka emak a' lutu'uria yaakai. Intok junuen em nee
aniaka em ya'anee'uta, ka utte'apo benampo a'
joone, taa che'a em a' joopea'po amantune.

15 Jiba tua, jumak, ju'u Oneesimo, chuuba enchi
to'o simlatukan, junuen, i'an, jiba emak
tawaabaekai.

16Taa i'an, ka bat naataka em a' jipue'e benasia
a' mabetne. Taa che'a a' eiyaakai, ka enchi a' teko
i'akai, taa em a' sailaka a' nake'e benasia a'

mabetne. Inepo ala nee tu'isi a' nake. Taa empo
nee bepa che'a a' nakpo yuma'i. Ka kia ele
benasia a' yoemtuka' betchi'bo jiba, taa che'a,
Krijtopo emak a' weriaka' betchi'bo.

17 Junuen san, empo, wepulsi nemak ea'ateko,
nee emmabeta'a benasia a' mabetne.

18 Intok ka amma'ali emak a' tawalatuko, intok
enchi a' wikiriao, aapo'ik wikiria'uta, neu a'
a'aune.

19 Inepo Paplo, in maamea inika'a ne eu ji'ojte.
Inepone enchi a' beje'etuane. Nee intok enchi a
au waatitua o'oben, Krijtota em suale' betchi'bo,
em nee wikiria'a benasia emmachiaka'po.

20 Jeewi, nemakweri, ika'a ujbwanta nee
ya'ariane, yo'owe Jesukrijtota em suale'po amani,
intok Krijtopo em nemakweriaka' betchi'bo,
inika'a nee ya'ariaka in jiapsi alleetuane.

21 Inika'a inien ne eu ji'ojte, em nee nok
jikkajine'po ju'uneakai. Intok ne ju'unea, ka kia
in enchi ya'asae'uta jiba em ya'ane'po.

22 Intok ket, jiba junaensu, iiyilen ne eu
ujbwana, ama in yebijnee'uta, nee beas a'
tu'utene. Bwe'ituk inepo Liojtat ne bo'o bicha, in
emou noitine' betchi'bo, nee a' ania ne'po, au
bicha enchim nee nokriaka'po amani.
Ji'ojtesuk am tebotua, intok Liojta betana ameu
tu'ik a'awa

23 Ju'u, Jesukrijtota betchi'bo im nemak eta'i,
Epaapraj teame eu tebote.

24 IntokMaekoj teame, intok ju'u Arijtaarko'
teame, intok ju'u Lemaj teame intok ju'u Lukaj
teame, tekilpo nemak aneme, si'ime enchim
tebotua.

25 Itom yo'owe Jesukrijto, a' tu'uwae enchi
alleetuane. Tua junuentune.

